
Son variados os dilemas que a literatura in-
fantil ten que resolver nun país coma Támil 
Nadu, cunha lingua que conta con máis de 
sesenta millóns de falantes e cunha historia 
literaria escrita das máis antigas do mun-
do. Por unha banda está a literatura clásica 
que se imparte nas escolas, obras en moi-
tos casos escritas para persoas adultas e 
que se consideran axeitadas para nenas e 
nenos. Esta concepción prima o moral e di-
dáctico dende o punto de vista moitas ve-
ces do conservador e retrógrado, usando 
principalmente textos relixiosos.

Este tipo de literatura ignora tamén a tra-
dición oral das avoas, unha tradición que se 
viu interrompida e minusvalorada pola co-
lonización e as formas de vida modernas. 
Neste momento o país atópase claramen-
te dividido entre as persoas que saben e as 
que non saben ler. O analfabetismo entre a 
infancia marca, con outras características, a 
realidade do público lector. Cómpre lembrar 
que a maioría das nenas e nenos non conta-

ban cunha infancia na percepción moderna 
dela ata o período colonial e que aínda hoxe 
son moitas as nenas e nenos que traballan 
na agricultura, nas industrias, e no caso das 
nenas, no fogar. Os matrimonios temperáns 
seguen marcando a realidade de moitas ne-
nas en certas zonas rurais. O propio concepto 
da infancia, xa que logo, está baixo sospeita. 
Aínda así, este tipo de vida provocou que as 
nenas e nenos creasen as súas propias histo-
rias, que tamén quedaron excluídas do con-
cepto actual da literatura infantil.

Mais cómpre ter en conta outros elemen-
tos: a cultura de masas e a propia situación 
da lingua, na que coa globalización a lectura 
pasa a ser un campo dominado polo inglés, 
dado que as nenas e nenos que son alfabeti-
zadas, sobre todo nas clases altas, non utili-
zan a lingua materna para o ensino.

Dende outro punto de vista, a semiótica 
da literatura infantil popular amosa como 
a maioría das historias existentes se ba-
sean na discriminación de casta e de xé-

nero. Os relatos adoutrinan a nenas e ne-
nos de forma directa ou indirecta sobre a 
determinación biolóxica da desigualdade 
de xénero.

O tempo é chegado de redefinir a función 
e a estrutura da literatura infantil en Támil 
Nadu. Nesta nova proposta a literatura in-
fantil debería ser capaz de aglutinar a tra-
dición oral, textual e contemporánea coas 
narracións das propias nenas e nenos. Ta-
mén cómpre considerar cuestións relativas 
á construción da personalidade, de identi-
dades e políticas, temas como a conserva-
ción da natureza, a diversidade, a epistemo-
loxía feminista e a construción do xénero e 
da sexualidade.

Esta nova literatura infantil debería incluír 
tamén dispositivos para incluír a nenas e nenos 
na lectura e na narración. Dado que as nenas 
e nenos das comunidades desfavorecidas non 
saben ler cómpre propoñer grupos de lectura 
colectiva a través dos cales poidan aprender e 
entender a literatura como algo propio. A litera-
tura infantil pode comezar unha nova sensibili-
dade ética e estética tamén neste sentido.

As e os escritores en támil temos aínda por 
comprender a necesidade dunha literatura in-
fantil propia. O fanatismo relixioso e as corren-
tes retrógradas teñen a súa propia folla de ruta 
no contexto indio pero as forzas laicas e demo-
cráticas non podemos quedar atrás no campo 
da literatura infantil, fundamental para a crea-
ción dunha sociedade diferente na que non haxa 
ideas esencialistas, puristas ou románticas so-
bre a infancia como un lugar de inocencia, amor 
e imparcialidade dado que é un feito complexo, 
ambiguo e relativo á axencia política.

A literatura infantil en támil é coma 
unha nena á que meten nun dos cinemas 
de calquera cidade nosa, abafada, rodeada 
de ruído e odio cara ás mulleres. A súa ne-
cesidade máis inmediata é o aire libre. 
Tradución do inglés de María Reimóndez.

R
osa Aneiros acaba de aportar 
o seu gran de area a ese labor 
tan importante a día de hoxe 
para a nosa cultura como é o 

de darlles aos pequenos lectores un 
bo material de lectura, que ademais 
de entretelos lles achega algo máis, 
e faino con Os ourizos cachos e o gran 
río gris,  que vén de ser publicado na 
colección Árbore para os máis peque-
nos da editorial Galaxia. 

É esta unha historia sinxela na 
que a autora se preocupa de dirixir-
se dende un primeiro momento ós 
lectores para irlles dando unha se-
rie de mensaxes, que se cadra fan 
que o texto sexa demasiado didác-
tico, e sobre todo, que careza dun 
final máis acorde co que se nos na-
rrou, xa que agardas que na última 
páxina se peche dalgunha maneira 
a lección que se nos vai dando ó 
longo de todo o texto e que ó non 
aparecer, deixa no lector unha sen-
sación de que falta algo.

Os protagonistas son tres bebés 
de ourizo cacho que non pensan 
máis que en comer, xogar e vivir 
grandes aventuras que lles permi-
tan descubrir cousas novas, que 

por desgraza case sempre traen 
grandes perigos asociados. Nesta 
ocasión o perigo está nun gran río 
gris que separa a casa dos ourizos 
do que para eles é o paraíso gas-
tronómico, a horta de Anselmo, 
chea de ricas mazás, saborosas 
uvas, gorentosos figos...

A mamá ouriza é a encargada de 
aprenderlles ós seus fillos todos os 
perigos que hai na vida, porque ela 
ben sabe que a xuventude é moi 
ousada e non ten medo de nada, e 
claro, non sempre vai poder estar con 
eles para protexelos. Botamos de me-
nos a un papá preocupado polos seus 
fillos, unha mágoa que tamén no 
mundo ourizo estean moi ocupados 
noutros quefaceres máis importantes 
que os de criar á súa prole.

Dunha maneira moi clara, sinxe-
la e amena, os nenos poden enten-
der que ese perigo que teñen os 
ourizos ó atravesar ese gran río gris 
que no verán está morno, no inver-
no mollado e sempre rabuña moito 
nos dedos, tamén o teñen eles, xa 
que as luces son igual de perigosas 
no seu río gris que nas nosas es-
tradas, e poden provocar acciden-
tes terribles. Ao mesmo que nos 
dá este aviso, Rosa Aneiros tamén 
nos fai pensar en todos os ourizos 
cachos que imos vendo esmaga-
dos nas estradas, que perden a súa 
vida porque os humanos estamos a 
invadir o seu mundo, e por de fora 

pouco, pensamos que non pasa 
nada por levar para a casa animali-
ños, aínda que temos a seguridade 
de que fóra do seu hábitat e entre 
catro paredes están destinados a 
unha morte moi triste.

Ademais das fermosas palabras 
que van conformando este contiño, 
están tamén as ilustracións de Ro-
drigo Chao, un dos nosos novos ilus-
tradores que se vai facendo por mé-
ritos propios un oco dentro do mun-
do da ilustración galego. Como xa o 
puidemos comprobar noutras oca-
sións, os bechos son o seu, tanto dá 

que sexan cegoñas, ras, canguros ou 
ourizos. Todos eles presentan unha 
imaxe moi tenra, e sempre coida ne-
les ata o máis mínimo detalle. Aquí 
os seus debuxos son algo máis que 
un simple adorno do texto, son par-
te dese propio texto, xa que a medi-
da que imos vendo unha e outra vez 
o seu traballo, apreciamos sempre 
algo novo que axuda a que na ca-
beciña se nos vaia quedando todo o 
que a autora quere que aprendamos: 
ollo coas luces, atención aos semá-
foros, atravesa rápido, que bonita é 
a noite... // Ana Amado

DA MAN DA EDITORIAL Xerais 
chega a nós a versión en gale-
go doutra das historias de David 
McKee. Nesta ocasión, nun mun-
do marabilloso no que todo –ou 
case todo– era harmonía, viven 
os elefantes negros e os brancos, 
que sen saber moi ben a causa tí-
ñanse un grande odio e comezan 
unha guerra entre eles.

Pouco é o texto que nos narra 
a terrible batalla, pero tampouco 
é necesario; as ilustracións son 
as que levan todo o peso da his-
toria. Nelas podemos ver a xen-
reira, o rancor, o resentimento..., 
unhas trompas que xa non son 
esas mangueiras para xogar coa 
auga ou levar cacahuetes á boca, 
agora son puños ameazantes, 
pistolas, canóns ou mans asasi-
nas. Destacan as miradas dos 
dous bandos, cos ollos cheos de 
crueldade, os dentes... Todo é 
violencia inxustificada que leva 
ata a morte. Os que sobreviven 
aman a paz e queren vivir felices, 
sen máis pelexas nin discusións, 
pero non vai ser posible. Por in-
crible que pareza sempre apare-
ce un motivo para a batalla.

Podemos pensar moito no que 
di este pouquiño texto e estas 
non moitas ilustracións que por 
desgraza presentan unha reali-
dade demasiado triste que te-
mos que cambiar, ou polo me-
nos intentar que as novas xera-
ción vexan dende moi cedo que 
o da loita non leva a ningures, e 
que a diferenza existe e debe ser 
respectada.  // A. A.

